
Ágrip 

 

Verkefni þetta er lokaverkefni okkar til B.Ed. prófs af sviði kennslu ungra barna í 

grunnskóla við Menntavísindasvið Háskóla Íslands. Verkefnið skiptist í tvo hluta, 

greinargerð annars vegar og kennsluleiðbeiningar hins vegar með stærðfræðispilinu 

Kviknar á perunni? sem er ætlað fyrir nemendur á yngsta stigi grunnskóla. Í greinar-

gerðinni er fræðilegur texti sem fjallar um mikilvæg áhersluatriði í stærðfræðikennslu og 

stærðfræðinámi. Nám og skilningur er samofið ferli, en ferlið við að öðlast skilning er 

ferlið að læra. Til að nemendur geti iðkað stærðfræði verða þeir að fá verðug verkefni 

sem byggja á áhugaverðum viðfangsefnum, þannig að skilningur á stærðfræðinni verði 

það sem sitji eftir og umræður skapist í kennslustund. Spilið Kviknar á perunni? er byggt 

upp með þetta í huga og eru hæfniviðmið aðalnámskrár grunnskóla höfð til hliðsjónar. 

Spilið byggist á því að nemendur takast á við ákveðin viðfangsefni sem verið er að leggja 

áherslu á í stærðfræðikennslu hverju sinni. Með því að nýta sér námsspil í kennslu er verið 

að brjóta upp hið hefðbundna kennslufyrirkomulag og um leið er verið að koma til móts 

við  mismunandi þarfir og getu nemanda.  

1 Inngangur 

Á tímum breytinga í heiminum er mikilvægt að áherslur í kennslu breytist einnig. Það á til 

dæmis við um stærðfræðikennslu. Fyrir daga tækninnar þurfti að kunna meira utan að í 

stærðfræðinni, en áherslan í dag er lögð á að nemendur læri til skilnings með fjölbreyttum 

leiðum eins og til dæmis með umræðum, námsspilum, skriflegum verkefnum og 

hlutbundinni vinnu.   

Stærðfræði er sú námsgrein sem flestir nemendur eiga í erfiðleikum með eða 

finnst erfið. Nám og skilningur er samofið ferli, en ferlið við að öðlast skilning er ferlið að 

læra. Það þarf að hætta að segja nemendum að læra stærðfræðina, þeir þurfa að iðka 

hana. Til að nemendur geti iðkað stærðfræði verða þeir að fá verðug verkefni sem byggja 

á áhugaverðum viðfangsefnum og að skilningur á stærðfræðinni verði það sem sitji eftir 

hjá þeim (Fosnot og Dolk, 2001, bls. 3-5). Til að verkefni séu talin verðug fyrir nemendur 

að glíma við þurfa þau að fela í sér möguleika á mismunandi nálgun, þau þurfa að vera 

hæfileg áskorun fyrir fjölbreyttan nemendahóp og þurfa að ýta undir forvitni nemenda. 

Verkefnin þurfa einnig að fela í sér áskorun til stærðfræðináms, vera hvatning til 

samræðna um stærðfræði og að nemendur beini athygli sinni að grundvallarhugmyndum 

stærðfræðinnar (Silla Balzer Petersen og Arne Mogensen, 2000b, bls. 18). Námsspil eru 

hentug verkfæri til að þjálfa reglu, rifja upp, festa í minni og að nemendur læri að vinna í 

hópum. Það er mikilvægt þegar námsspil eru notuð í kennslu að kennari útskýri vel fyrir 

nemendum hvernig spilið virki, hverjar reglurnar séu og tilgang þess að nota spilið. 

Reglurnar verða að vera einfaldar og fáar til að nemendur meðtaki það sem kennari segir 

og geti auðveldlega fylgt þeim (Ingvar Sigurgeirsson, 1999, bls. 81-83). Kostir þess að nota 

námsspil í kennslu er að það brýtur upp hið hefðbundna kennslufyrirkomulag, sem oftast 

nær er vinnubókarkennsla, og kemur til móts við ólíkar þarfir nemenda. 

Eins og áður segir er námsspilið Kviknar á perunni? góður kostur til að brjóta upp 

hina hefðbundnu kennslustund. Námsspilið er ætlað sem ítarefni í stærðfræðikennslu og 

til að efla skilning nemenda á viðfangsefnum. Þegar nemendur vinna saman koma oft upp 

rökræður í tengslum við spilið sem koma svo af stað umræðum. Þessar umræður geta 

snúist um t.d. leikreglur, stærðfræðilegt inntak spilsins, lausnaleiðir eða lausnaleiðirnar 

sjálfar. Út frá þessu geta skapast umræður um spjöldin sem unnið er með hverju sinni og 

jafnvel dýpkað skilning þeirra á viðfangsefninu. Skoðanaskipti ýta undir mismunandi 

skilning nemenda og því er mikilvægt að nemendur virði skoðanir hvers annars.  Námsspil 

ýta undir samvinnu nemenda, brjóta upp hið hefðbundna kennslufyrirkomulag, koma til 

móts við fjölbreyttan nemendahóp og nemendur sjá þá að hægt sé að læra í gegnum leik 

(Ingvar Sigurgeirsson, 2009, bls. 81-83).  

 „Hæfni í stærðfræði felst í að hafa ljósan skilning á stærðfræði, geta spurt og 

svarað með henni og notað tungumál og verkfæri hennar. Til þess að öðlast þessa 

hæfni þurfa nemendur að þróa með sér jákvætt viðhorf til stærðfræði, hafa trú á 

eigin getu og rækta með sér það viðhorf að stærðfræði sé skynsamleg og nytsamleg. 

Í því felst að geta leitað lausna og sett stærðfræðileg viðfangsefni fram á 

fjölbreyttan hátt, með því að beita skapandi hugsun, ígrundun og röksemdum og 

setja fram stærðfræðileg líkön. Hæfni í stærðfræði felur í sér að geta tjáð sig með 

stærðfræði, útskýrt hugsun sína um hafa fyrir öðrum, rökrætt um lausnaleiðir og 

sannreynt lausnir sínar og annarra“ (Mennta- og menningarmálaráðuneyti, 2013, 

bls. 209-210). 

Kviknar á perunni? er námsspil sem hugsað er sem ítarefni í stærðfræðikennslu út frá 

hæfniviðmiðum samkvæmt aðalnámskrá grunnskóla er gefin var út af Mennta- og 

menningarmálaráðuneyti árið 2013. Spjöldin taka mið af hæfniviðmiðunum og eru unnin 

út frá því að nemendur nái þeirri hæfni sem aðalnámskrá gerir ráð fyrir.   

2 Áherslur í stærðfræðinámi  

„Megintilgangur náms í stærðfræði er að nemendur öðlist alhliða hæfni til að 

nota stærðfræði sem lifandi verkfæri í fjölbreyttum tilgangi og við ólíkar 

aðstæður. Í stærðfræðinámi þurfa nemendur að þróa með sér hæfni til að 

setja fram og leysa viðfangsefni, ígrunda ólíkar aðferðir og líkön sem nýtast 

við lausnir þeirra og leggja mat á niðurstöður.“ (Mennta- og menningarmála-

ráðuneyti, 2013, bls. 209). 

Í upphafi stærðfræðináms er mikilvægt að nemendur öðlist góðan grunn og hafi 

góða tilfinningu fyrir tölum og sætiskerfum. Til að ná tökum á grundvallarfærni í 

stærðfræði þurfa nemendur m.a. að þróa með sér aðferðir við talningu, styrkja skilning 

sinn á fjöldahugtakinu og fá að kynnast mismunandi aðferðum innan stærðfræðinnar til 

að öðlast þennan grunn. Nemendur þurfa jafnframt að ná skilningi á tugakerfinu og 

þekkja muninn á einingu og tug og hvað liggur á bak við þessi hugtök (Silla Balzer Petersen 

og Arne Mogensen, 2000a, bls.14).  

Talnaskilningur er undirstaða stærðfræðináms. Þegar talað er um talnaskilning er 

átt við skilning á tölum, tengslum þeirra, stærðum þeirra, leiðum til að tákna þær og 

hvaða áhrif aðgerðir hafa á þær (Silla Balzer Petersen og Arne Mogensen, 2000a, bls. 14). 

Nemandi eflir talnaskilning sinn með æfingum og margvíslegum verkefnum. 

Talnaskilningur er eitthvað sem eflist ekki nema með æfingu og að glíma við viðfangsefni. 

Fjölbreytt verkefni eru lykillinn að eflingu talnaskilnings en hægt er að hafa verkefnin 

þannig að greina þurfi fjölda á myndum, lesa tölur og skrá fjölda með tölustöfum. Fyrir 

yngstu nemendurna er mjög mikilvægt að þeir hafi eitthvað í höndunum þegar þeir eru að 

efla talnaskilning sinn, eins og t.d. kubba. Með kubbum geta þeir talið, borið saman fjölda 

og flokkað. Einnig er hægt að nota kubba til að efla skilning á sætisgildum sem og í 

upphafi náms í samlagningu og frádrætti.  

Samlagning, frádráttur, margföldun og deiling eru þær fjórar reikniaðgerðir sem 

hafa lengst af verið eitt aðal viðfangsefni nemenda í stærðfræðikennslu í grunnskólum. 

Undirstaða aukinnar færni í þessum reikniaðgerðum er að búa yfir góðum talnaskilningi 

og að nemendur átti sig á sambandinu á milli þeirra. Nemendur verða að fá tækifæri til að 

glíma við ólíkar gerðir dæma til að átta sig á samhenginu. Til að skilningur náist á þessu 

samhengi er mikilvægt að nemendur geti tjáð sig um reikniaðgerðirnar, rökstutt mál sitt 

og hlustað á tillögur annarra.   

3 Umræður og hlutverk kennara í umræðum 

Í aðalnámskrá grunnskóla – stærðfræði (Mennta- og menningarmálaráðuneyti, 2013, bls. 

211) segir að í flokknum Að geta spurt og svarað með stærðfræði séu hæfniviðmiðin að 

nemandi eigi að geta við lok 4. bekkjar „tjáð sig um stærðfræði, útskýrt hugsun sína um 

hana fyrir öðrum, leitað lausna og sett þær fram á fjölbreyttan hátt með því að beita 

skapandi hugsun, ígrundun og rökstuðningi og fylgt rökstuðningi jafningja.“  

Umræður í stærðfræðinámi eru mjög árangursríkar. Með því að tala um 

stærðfræði öðlast nemendur betra innsæi og meiri skilning á hugmyndum og hugtökum. 

Með því að spyrja spurninga og koma með athugasemdir er kennari að hjálpa nemendum 

sínum að staldra við og velta fyrir sér ólíkum lausnaleiðum áður en þeir taka ákvörðun um 

það hvernig þeir ætli að leysa vandamálið (Juanita V. Copley, 2010, bls. 33). Nemendur 

eru fljótir að átta sig á því hve það er mikilvægt að geta tjáð sig skýrt og greinilega um 

stærðfræðina (Silla Balzer Petersen og Arne Mogesen, 1999).  

Það skiptir miklu máli hvernig kennari talar við nemendur sína til að þeir nái meiri 

skilningi á námsefninu. Juanita V. Copley (2010, bls. 36-37) talar um að nota þurfi 

vandaðar spurningar, veita nemendum innsýn eða vísbendingar til þess að leiða þá áfram 

og nota líkön. Þegar kennari notar vandaðar og opnar spurningar sem leiða nemendur 

áfram ná þeir meiri skilningi á námsefninu. Umræður geta farið fram með öllum bekknum 

eða í litlum hópum. Spurningar sem virkja nemendur og auka um leið orðaforða þeirra eru 

til dæmis af hverju?, hvernig veistu?, og geturðu útskýrt betur hvað þú gerðir og af 

hverju? Spurningar sem hjálpa nemendum að tengja við fyrri reynslu eru t.d. hvenær 

hefur þú notað þessa aðferð áður? og hvað minnir þetta þig á? Með því að nota 

spurningar í stærðfræðikennslu læra nemendur að móta hugsanir sínar betur og skilja og 

þekkja aðferðirnar sem þeir nota. Þegar kennari notar umræður í stærðfræði veit hann 

betur hvað nemendur hugsa og hvað þeir vita. Bekkjarfélagar læra að hlusta og bera 

virðingu fyrir lausnaleið annarra og spyrja spurninga sem hjálpar þeim sem situr fyrir 

svörum að vera skýr. Með umræðum læra nemendur einnig að útskýra lausnaleiðir sínar 

og með því eru þeir að færa hugsanir sínar í orð sem leiðir til aukins skilnings á 

viðfangsefninu. 

Kennari þarf að vera vel undirbúinn þegar hann ætlar að vera með umræður í 

stærðfræðikennslu. Kennari þarf að ákveða fyrirfram hverjum hann ætlar að beina 

spurningum sínum að og hvað hann ætlar að gera á meðan nemendur eru að hugsa 

svörin. Það þarf að velja spurningar sem geta haft fleiri en eitt rétt svar. Námsumhverfið 

þarf að vera hvetjandi þannig að nemendur séu tilbúnir að taka áhættu og svara þó þeir 

séu ekki alveg vissir hvort svarið sé rétt hjá þeim. Þegar umræður fara fram í minni hópum 

fer kennarinn um stofuna og leiðbeinir nemendum. Kennarinn getur tekið þátt í 

umræðunum hjá hverjum hópi, t.d. til þess að veita þeim nýjar upplýsingar eða spyrja 

spurninga sem leiða þá áfram. Þegar kennari spyr nemendur spurninga þarf hann að bíða í 

3-5 sekúndur til að gefa nemendum færi á því að hugsa svar sitt. Það koma bæði betri 

svör frá nemendum og svör frá fleirum ef kennari veitir umhugsunarfrest. Gott er að 

spyrja fleiri nemendur þó að rétt svar sé komið. Með því að spyrja fleiri nemendur úr 

hópnum heyrir hópurinn í heild sinni ólík svör og ólíkar lausnaleiðir. Í lok hvers dags er 

gott fyrir kennara að spyrja nemendur hvað þeir hafi lært yfir daginn (Susan O´Connell, 

2005, bls.41-50).   

Þegar kemur að hæfniviðmiðum hvað varðar vinnubrögð og beitingu 

stærðfræðinnar samkvæmt aðalnámskrá grunnskóla segir að við lok 4. bekkjar eigi 

nemandi að geta „unnið einn og í samvinnu við aðra að því að rannsaka, greina, túlka, 

setja fram tilgátur og finna lausnir á viðfangsefnum, sem tengjast daglegu lífi með 

fjölbreyttum aðferðum og kynnt niðurstöður sínar, lesið og lagt mat á einfaldan 

stærðfræðitexta“ (Mennta- og menningarmálaráðuneyti, 2013, bls. 213). Með umræðum í 

stærðfræðikennslu nær kennari að draga fram hjá nemendum þau hæfniviðmið sem 

nefnd eru hér að ofan. Það skiptir miklu máli að kennari spyrji réttra spurninga til að 

nemendur læri að tjá sig með tungumáli stærðfræðinnar.    

4 Hlutbundin vinna 

Með hlutbundinni vinnu og fjölbreytni í kennsluháttum er reynt að ýta undir áhuga og 

skilning nemenda, kanna þekkingu þeirra, festa hana í minni og þjálfa ýmsa leikni. Með 

þjálfunaræfingum er einblínt á að nemendur tileinki sér kunnáttu eða leikni og standi skil 

á henni (Ingvar Sigurgeirsson, 2009, bls. 43). Hlutbundin vinna er góð leið til að virkja 

nemendur. Þátttaka í umræðum, virk hlustun og vangaveltur nemenda um leið og þeir 

leita lausna styrkir stærðfræðilega hugsun enn frekar og ýtir undir skilning þeirra á 

tengslum talna. Skilningur eykst með glímu við ný hugtök og hugmyndir og með því geta 

nemendur byggt ofan á fyrri þekkingu með nýrri. Ný þekking krefst vinnu (Silla Balzer 

Petersen og Arne Mogensen, 2000a, bls. 9). Þegar nemendur nota hluti sér til stuðnings til 

að leysa verkefni fá þeir betri yfirsýn yfir ferlið sem þeir hafa farið í gegnum. Með 

hlutbundinni vinnu verður auðveldara fyrir nemendur að lýsa vinnuferlinu fyrir öðrum, 

sannreyna, útskýra það og rökstyðja (Silla Balzer Petersen og Arne Mogensen, 2000d, bls. 

8).  

 Þegar nemendur fá að vinna með hluti sér til stuðnings vekur það oft áhuga og 

forvitni þeirra á viðfangsefninu. Með hlutbundinni vinnu skapast oft góður grundvöllur 

fyrir umræðum á milli nemenda og kennara. Að leyfa nemendum að öðlast skilning á 

stærðfræðinni með öðrum hætti en skriflegum verkefnum hjálpar mikið til svo að 

nemendur átti sig betur á tengslum talna (Silla Balzer Petersen og Arne Mogensen, 2000a, 

bls.15). 

 Í aðalnámskrá grunnskóla kemur fram að í hæfniviðmiðum við lok 4. bekkjar eigi 

nemendur að geta: „notað hugtök og táknmál úr stærðfræði og hentug verkfæri, þar með 

talin hlutbundin gögn, reiknirit, talnalínu, vasareikna og tölvur til rannsókn og samræðu 

um stærðfræðileg viðfangsefni“ (Mennta- og menningarmálaráðuneyti, 2013, bls. 212). 

4.1 Hringekja 

Hringekja er ákveðið skipulag þar sem nemendur vinna í hópum að mismunandi 

verkefnum. Með hringekju eru nemendur þjálfaðir í samvinnu og samhjálp og því er 

mikilvægt að skipuleggja viðfangsefnin þannig að einungis sé um hópavinnu að ræða (Lilja 

M. Jónsdóttir, 2007, bls. 16-17). Kennari setur upp nokkrar stöðvar víðsvegar í 

kennslustofunni og ákveðinn tími er notaður á hverri stöð. Eftir að fyrirfram ákveðinn tími 

er liðinn skipta hóparnir um stöð. Þetta kennslufyrirkomulag brýtur upp hina hefðbundnu 

kennslustund og gott er að nýta tvöfalda kennslustund í þessa aðferð. Mikilvægt er að 

hafa viðfangsefnin á stöðvunum fjölbreytt og passa upp á að tíminn sé ekki of langur.  

Hópastærð skiptir máli. 

Hér er  dæmi um hvernig megi setja upp hringekju í stærðfræði: 

 Stöð 1 = unnið er í námsbókum. 

 Stöð 2 = námsspilið Kviknar á perunni? 

 Stöð 3 = hlutbundin vinna með einfestukubbum og dæmablöðum. 

 Stöð 4 = stærðfræðibingó með einfestukubbum. 

 Stöð 5 = unnið er í að teikna eftir upplestri kennara. 

Það er okkar mat að það séu bæði kostir og gallar við það að nota stöðvavinnu í 

skólastarfi. Skipulag kennslustundar er í höndum kennara og markmið hringekjunnar 

þurfa að vera skýr. 

Kostir hringekju 

 Ýtir undir samvinnu nemenda. 

 Ýtir undir skilning nemenda þar sem þeir hjálpast að við að komast að niðurstöðu. 

 Nemendur fá að hreyfa sig og samskiptin verða meiri í kennslustund. 

 Nemendur eiga þess kost að vinna í samræmi við eigin getu, hópaskiptingin getur 

stjórnast eftir getu nemenda.  

Gallar við hringekju 

 Hringekju þarf kennari að skipuleggja fram í tímann. 

 Kennari þarf að tengja stöðvarnar við ákveðið viðfangsefni. 

 Hávaði gæti skapast í kennslustofunni. 

 Það er erfitt fyrir kennara að hafa yfirsýn með öllu sem fram fer. 

Hvað er mikilvægt að kennari geri áður en hringekja hefst? 

 Útskýri vel allar stöðvar áður en byrjað er. 

 Hafi leiðbeiningar á hverri stöð. 

 Stjórni umræðu um einfestukubba og notagildi þeirra en sú umræða er kveikjan að 

kennslustundinni. 

 Ákveði hversu langur tími skuli vera á hverri stöð og stilli svo tímann sem ákveðinn 

hefur verið á tímaklukkuna. 

 Setji nemendum reglur um hegðun í kennslustundinni.  

5 Námsumhverfið 

Það sem veitir nemendum hvað mestan stuðning til að þroska stærðfræðilega hugsun sína 

er öruggt námsumhverfi og það sem skiptir mestu máli í umhverfinu er kennarinn. Ef 

kennari býr yfir þeim eiginleikum að smita út frá sér áhuga á viðfangsefni, sýnir góða 

hegðun og sýnir rétt viðbrögð við fyrirspurnum og hegðun nemenda, þá mun hann 

ósjálfrátt hafa mikil áhrif á það hvernig nemendur hans takast á við viðfangsefni sín. Áhugi 

kennara kallar frekar fram kjark, áhuga og þolinmæði hjá nemendum til að takast á við 

verkefni. Kennarinn gegnir því veigamiklu hlutverki í að skapa þess háttar andrúmsloft í 

kennslustofunni að nemendur fái tækifæri á að læra út frá eigin forsendum, að þeir taki 

áhættu og það allra mikilvægasta er að þeir öðlist skilning á viðfangsefnum sínum (Silla 

Balzer Petersen og Arne Mogensen, 2000b, bls. 19). Einnig er mikilvægt að kennslustofan 

sé hlýleg og að nemendur hafi greiðan aðgang að góðum gögnum.  

6 Hlutverk kennara 

„Meginhlutverk kennarans er kennslu- og uppeldisfræðilegt starf með nemendum, 

að vekja og viðhalda áhuga þeirra á námi, veita þeim handleiðslu á sem 

fjölbreytilegastan hátt og stuðla að góðum starfsanda og vinnufrið meðal 

nemenda“ (Mennta- og menningarmálaráðuneyti, 2013, bls. 44). 

Hlutverk kennarans er margþætt en skipulagning kennslustunda og val á 

kennsluaðferðum skipta mjög miklu máli. Til að kennari geti byggt upp heildstætt ferli 

með hæfniviðmið námskrár í huga þarf hann að skapa samfellu í námi. Það er undir 

kennara komið að ákveða hver markmiðin eigi að vera með kennslunni, hann þarf að velja 

námsefni og námsgögn sem styðja við kennsluna og til að samvinna nemenda sé möguleg 

verður hann  að skipuleggja kennsluna þannig. Nemendur þurfa að geta byggt á fyrri 

þekkingu en um leið eru þeir að skapa nýja. Til að ný þekking skapist þurfa nemendur að 

tengja nýja reynslu við fyrri þekkingu og endurmeta hana en í því ferli byggja nemendur 

um leið nýjan skilning. Það er mjög mikilvægt að kennari velji kennsluaðferðir út frá þeim 

þáttum sem verið er að glíma við og eftir því hvers konar verkefni verið er að vinna og 

mikilvægast er að kennari velji aðferðir út frá nemendahópi. Nemendahópar eru jafn 

misjafnir og þeir eru margir. Með fjölbreyttum kennsluaðferðum, eins og t.d. umræðum, 

hlutbundinni vinnu og þrautum, fá nemendur betri sýn, tilfinningu og skilning á 

stærðfræðilegum viðfangsefnum (Silla Balzer Petersen og Arne Mogensen, 2000b, bls. 

18).  Það eru þó ekki bara fjölbreyttar kennsluaðferðir sem kennari þarf að beita í kennslu 

sinni, heldur þarf hann að velja viðfangsefni sem henta tilteknum nemendahópi eða 

einstaklingum og þarf hann að meta vinnu þeirra út frá stöðu nemenda.  

 Hlutverk kennarans er þannig að ýta undir áhuga nemenda á stærðfræði með 

kennslu sinni, að nemendur viðhaldi þeim áhuga og um leið öðlist þeir trú á eigin getu og 

hæfni til að beita henni bæði í kennslustundum sem og í daglegu lífi. Með þessu má sjá 

hversu mikilvægur kennarinn er í kennslustofunni og hversu gríðarlega fjölhæfur og 

hugmyndaríkur hann þarf að vera. Til að kennari geti komið til móts við alla nemendur í 

bekknum þarf hann að útfæra kennsluna þannig að hún henti öllum, óháð getu og þörfum 

einstaklinga. Kennari þarf að hafa góða þekkingu á faginu, námsleiðum og námsgögnum 

og fá tækifæri til að efla eigin þekkingu. 

7 Um námsefnið 

Námsspilið Kviknar á perunni? er hugmynd sem dregin er af spilinu Electra Original sem 

fyrirtækið Jumbo gefur út. Framleiðslan er alfarið í höndum höfunda. Spjöldin eru  

hönnuð frá grunni og leikborðið er gert af Hildi sem nýtti rafvirkjamenntun sína við gerð 

þess. Nafnið á spilinu er komið til vegna þess að þegar nemendur tengja saman rétt svör í 

spilinu kviknar á ljósaperu og á sama tíma kviknar á 

perunni hjá nemendum. Ítarlegar 

kennsluleiðbeiningar fylgja einnig hverju spjaldi 

ásamt kennsluhugmyndum fyrir kennara. Í 

kennsluleiðbeiningunum er að finna útskýringar og 

hugmyndir að kennslufyrirkomulagi fyrir hvert spjald. 

Höfundar sjá fyrir sér að spilið sé notað sem ítarefni í 

stærðfræðikennslu, þar sem ýmis fjölbreytt gögn eru 

notuð, til að ýta frekar undir skilning nemenda. Spilið 

hentar einnig t.d. í sérkennslu eða sem stöð í hringekju.  

 Í spilinu eru tuttugu og eitt leikspjald sem snúast öll um stærðfræði. Spilið er 

hugsað sem paravinna. Hvor nemandi hefur helming af spjaldinu til að sjá um. Þegar parið 

hefur klárað spjaldið skipta um nemendur um hlutverk, þannig fá báðir nemendur að 

glíma við hvorn helminginn. Unnið er með mismunandi hæfniviðmið á hverju spjaldi. Á 

öllum spjöldum er lögð áhersla á að nemendur sýni nákvæmni og geti samhæft huga og 

hönd, geti unnið skipulega með öðrum og að þeir eflist í rökhugsun.  

Þegar nota á spilið er gott að byrja kennslustundirnar á umræðum um viðfangsefni 

dagsins. Það er mikilvægt að skapa gott andrúmsloft í kennslustofunni og að nemendum 

finnist þeir virkilega skipta máli í þessum umræðum. Það er ekki til neitt sem heitir 

heimskuleg spurning og mikilvægt er að kennarar hafi spurningar sínar opnar til að 

skoðanaskipti geti átt sér stað í kennslustofunni. Mikilvægt er að viðhalda áhuga nemenda 

í umræðunum og í lok þeirra mætti jafnvel spyrja hvert umræðuefnið hafi verið, hvort 

einhverjir áhugaverðir punktar hafi komið fram, hvort þeir hafi lært einhverja stærðfræði,  

hvort nemendur hafi verið sammála eða ósammála því sem fram kom og nemendur verða 

ávallt að færa rök fyrir sínu máli.  

Mynd 1.  Nemendur að spila Kviknar á 
perunni? 

 Með spilinu er áhersla lögð á að nemendur efli skilning sinn á ákveðnu viðfangsefni 

þar sem spilið reynir á rökhugsun, samvinnu nemenda, að nemendur vinni hlutbundið og 

um leið þjálfist þeir í fínhreyfingum. Í spilinu er komið inn á talnaskilning, talningu, 

samlagningu, frádrátt, margföldun, hitastig og tíma. Þetta eru nokkrir inntaksþættir í 

stærðfræði sem teknir eru fyrir í spilinu, en fjallað er ítarlega um hvert spjald í 

kennsluleiðbeiningunum.  

 Hægt er að meta vinnu nemenda til dæmis út frá hugtökum, áhersluþáttum eins 

og úthaldi, þrautseigju, nákvæmni, virkni og samvinnu og hvernig þeir ráða við verkefnin. 

Einnig væri hægt að útbúa matsblað sem nemendur fá og þeir meta sjálfir vinnu sína í lok 

kennslustundar.   

Margar góðar hugmyndir komu að spjöldum fyrir spilið, en ekki komust þær allar á 

blað. Þau spjöld sem urðu fyrir valinu sýna vel hvernig hægt er að nýta spil sem þetta sem 

ítarefni og í inntaksþætti eins og um tölur og aðgerðir. Meginviðfangsefni á hverju spjaldi 

eru sýnd í töflu 1 hér fyrir neðan. Verkefnin fannst okkur henta vel á spjöldin. Aðrar 

hugmyndir að viðfangsefnum voru m.a. formin, speglun forma, hugtök, skuggamyndir, 

tölfræði, minna en og meira en, talnalínur, deiling, einföld brot, staðsetningar, hitastig 

með stafrænum mælum, mælieiningar og hliðrun.  

Tafla 1. Viðfangsefni spjaldanna í Kviknar á perunni? 

Heiti spjalds Áherslur á spjaldi. 

Að nemendur: 

Fyrir hvaða bekk? 

1. Hvað er eins? geti greint form og mynstur. 1. 

2. Einfestukubbar og tölur þekki tölurnar 1-10 og geti talið. 1. 

3. Einfestukubbar og tölur þekki tveggja stafa tölur (1-65). 2. 

4. Einfestukubbar og tölur þekki þriggja stafa tölur (1-700). 3. 

5. Hve margir tugir? geti talið í tugum. 1. og 2. 

6. Samlagning með einfestukubbum eflist í samlagningu með tölum 1-20. 1. 

7. Samlagning með einfestukubbum eflist í samlagningu með tölum 1-50. 2. 

8. Frádráttur með einfestukubbum eflist í frádrætti með tölum 1-20. 1. 

9. Frádráttur með einfestukubbum eflist í frádrætti með tölum 1-50. 2. 

10. Peningar átti sig á tengslum stærðfræði og 

daglegs lífs. 

1. og 2. 

11. Hvað er klukkan? læri að lesa tíma af klukku. 1. og 2. 

12. Hver er hitinn? læri að lesa af hitamæli. 2. 

13. Hvaða tölu vantar? geti greint reglu mynsturs og mynstur 

talna (tölur 1-10). 

1. 

14. Hvaða tölu vantar? geti greint reglu mynsturs og mynstur 

talna (tölur 1-100). 

2. 

15. Hvaða tölu vantar? geti greint reglu mynsturs og mynstur 

talna. 

2. og 3. 

16. Tölur – telja upp og niður geti haldið áfram með þá reglu sem 

þeir hafi fundið í mynstrinu. 

2., 3. og 4. 

17. Námundun að næsta tug eflist í skilningi á sambandi talna. 3. og 4. 

18. Margföldun átti sig á tengslum endurtekinnar 

samlagningar og margföldunar (1-3x). 

3. 

19. Margföldun átti sig á tengslum endurtekinnar 

samlagningar og margföldunar (4-5x). 

3. 

20. Margföldun átti sig á tengslum endurtekinnar 

samlagningar og margföldunar (6-7x). 

4. 

21. Margföldun  átti sig á tengslum endurtekinnar 

samlagningar og margföldunar (8-10x). 

4. 

 



24 
 

  



25 
 

8 Spilið prófað 

Þegar spilið var tilbúið vildum við prófa það á nemendum sem spilið er ætlað, þ.e. í 1. til 4. 

bekk. Þar sem við vinnum báðar í grunnskólum, annars vegar í Borgarnesi og hins vegar á 

Eskifirði, voru hæg heimatökin fyrir okkur. Við fórum báðar í alla fjóra bekkina og leyfðum 

nemendum að prófa spilið. Áður en nemendur fengu að prófa sögðum við þeim aðeins frá 

því að þetta væri verkefni í skólanum okkar og hvort þeir væru til í að aðstoða okkur með 

því að prófa spilið. Eftir að hafa sýnt 

nemendum hvernig spilið virkaði voru allir 

mjög spenntir að fá að prófa. Allir nemendur í 

bekkjunum fengu að prófa spilið og tókum við 

til okkar tvo nemendur í einu.  

 Nemendur fengu að prófa öll spjöldin 

sem við teljum að henti þeirra aldri. Þeir voru 

mjög áhugasamir og vildu halda áfram í spilinu, en því miður gafst ekki tími til þess.  Það 

var misjafnt eftir nemendum hvort þeim fannst spjöldin vera erfið eða hæfileg að þyngd. 

Kennarar í báðum skólum voru mjög spenntir fyrir spilinu og fannst það vera mjög flott og 

þarft tæki sem viðbót í stærðfræðikennsluna. Við fengum góðar ábendingar varðandi 

spilið, bæði hvað var gott og hvað mætti útfæra öðruvísi.  

Nemendur voru fljótir að átta sig á gildum einfestukubbana í spjöldunum 

Einfestukubbar og tölur og fannst gaman að glíma við þau. Spjöldin með myndunum vöktu 

vinsældir og þeim fannst gaman að glíma við þau spjöld. Spjaldið Hvað er eins? vakti mikla 

lukku hjá öllum bekkjum þrátt fyrir að vera ætlað 1. bekk. Nemendum í 4. bekk fannst 

gaman að fást við spjöldin um margföldun þar sem þeir voru að læra 

margföldunartöflurnar. Þeir voru á því að þessi spjöld hjálpuðu sér að öðlast meiri skilning 

á margfölduninni. Það var gaman að sjá hversu misjafnt var á milli para sem komu til 

okkar hvernig þau leystu spjöldin, þ.e.a.s. hvort þau notuðu hægri eða vinstri hlið 

spjaldanna til að spyrja hvort annað. Þetta var eitthvað sem við sögðum ekki við 

nemendur heldur uppgötvuðu þeir það sjálfir. Kosturinn við að leggja spilið fyrir 

nemendur var sá að þeir tóku eftir nokkrum villum sem voru á spjöldunum og því gátum 

við lagað þau eftir prófunina.   

Mynd 2.  Nemendur í 4. bekk  mjög spenntir yfir 
spilinu. 

 Það er gaman að segja frá því að í Grunnskólanum á Eskifirði voru nemendur í 

bæði 3. og 4. bekk sem spurðu hvenær hægt yrði að kaupa spilið úti í búð. Nemendur í 

báðum skólum sögðu öðrum nemendum frá þessu flotta spili sem þeir hefðu prófað og 

það væri „ógeðslega flott“. Miðað við þessa dóma erum við mjög ánægðar með 

prófunina. Kennarar beggja skóla voru mjög áhugasamir og hrifnir af þessari viðbót í 

stærðfræðikennslu og hvöttu okkur til að þróa hugmyndina enn frekar. Góð ábending 

kom frá kennara um að í staðinn fyrir að hafa eitt leiðnispjald fyrir allt spilið, þá væri hægt 

að gera leiðnispjald fyrir hvert spjald og það yrði fast við spjaldið. Það sem kom okkur 

hvað mest á óvart var hversu vel nemendur unnu saman, hversu þolinmóðir þeir voru við 

félaga sína og gáfu þeim góðan umhugsunartíma til að finna rétta svarið.     

9 Kennsluleiðbeiningar  

9.1 Hæfniviðmið og hlutbundin vinna 

Kviknar á perunni? er námsspil þar sem um paravinnu er að ræða og hefur hvor nemandi 

helminginn af spjaldinu til að sjá um. Þegar parið hefur klárað spjaldið skipta nemendur 

um hlutverk og þannig fá báðir nemendur að spreyta sig á báðum helmingum. 

 

Hæfniviðmiðin sem vinna má að með spilinu eru að nemendur: 

- geti greint form og mynstur, 

- geti unnið skipulega með öðrum, 

- geti sýnt nákvæmni og samhæft huga og hönd, 

- eflist í talnaskilningi, 

- þekki tveggja og þriggja stafa tölur,  

- geti talið saman einingar, tugi og hundruð, 

- eflist í rökhugsun, 

- geti unnið skipulega með öðrum, 

- eflist í samlagningu eininga og tuga, 

- eflist í frádrætti eininga og tuga, 

- átti sig á tengslum stærðfræði og daglegs lífs,  

- þekki tölustafina 1-12, 

- læri að lesa tíma af klukku,  

- geti tengt saman mynd og skráningu með tölustöfum, 

- efli skilning sinn á bæði jákvæðum og neikvæðum tölum,  

- þekki hitagráður,  

- þekki mælitæki og skráningu á hitamælingum, 

- læri að lesa af hitamæli, 

- geti greint mynstur talna og reglu mynsturs, 

- geti haldið áfram með þá reglu sem þeir hafa fundið, 

- þekki táknið fyrir námundum,  

- átti sig á tengslum endurtekinnar samlagningar og margföldunar, 

- viti að víxlregla gildir í samlagningu og margföldun. 

Hvað er eins? 

1. bekkur. 

Kennslutilhögun 

Hlutbundin vinna 

Paravinna. 

 

Umræður 

Bæði fyrir og eftir spil er upplagt að ræða við 

nemendur um ólík mynstur og form, uppröðun þeirra 

og heiti.  

Hugmyndir að spurningum og kennari getur notast 

við spjaldið: 

- hvernig sáuð þið að eitthvað var eins?, 

- getið þið lýst myndum sem eru eins?, 

- getið þið búið til nýjar myndir með þessum 

táknum?, 

- hvað er ólíkt við röðunina? 

 

Kennsluhugmyndir út frá spjaldi 

Nemendur geta: 

- komið með hugmyndir að mismunandi 

formum og mynstrum sem kennari skráir 

niður,  

- búið til sínar eigin myndir af formum og 

mynstrum.  

Útskýringar á litum á 

einfestukubbum 

Rauður einfestukubbur = eining 

Blár einfestukubbur = tugur 

Grænn einfestukubbur = 

hundrað 

Einfestukubbar og tölur 

1., 2. og 3. bekkur. 

 

Kennslutilhögun 

Hlutbundin vinna 

Paravinna. 

 

Umræður 

Áður en farið er að spila ræðir kennari við nemendur 

um eiginleika einfestukubba, hvað litirnir tákna og 

gildi þeirra, hvernig hægt sé að setja þá saman og búa 

til tug. Einnig að nemendur viti að í einum tug séu tíu 

einingar og í hundraði séu tíu tugir.  

- Hversu margir rauðir einfestukubbar eru í 

einum tug? 

- Hversu margir bláir einfestukubbar eru í einu 

hundraði? 

- Hvar eru flestir tugir á spjaldinu? 

- Hvar eru flest hundruðin á spjaldinu? 

 

Kennsluhugmyndir út frá spjaldi 

Nemendur geta: 

- unnið með einfestukubba og sýnt fjölda á 

mismunandi hátt, t.d. töluna 28 sem tvo tugi 

og átta einingar eða sem einn tug og 18 

einingar. Þetta ýtir undir skilning nemenda á 

samhenginu á milli tuga og eininga.  

 

Hjálpargögn: Einfestukubbar. 

Blár einfestukubbur = tugur 

 

 

 

 

 

 

 

 

 

 

 

 

 

 

 

 

 

 

Hve margir tugir? 

1. og 2. bekkur. 

 

Kennslutilhögun 

Hlutbundin vinna 

Paravinna. 

 

Umræður 

Áður en farið er að spila ræðir kennari við nemendur 

um eiginleika einfestukubba, hvað liturinn táknar og 

gildi hans, hvernig hægt sé að setja þá saman og búa 

til tug og að í einum tug séu tíu einingar. Hugmyndir 

að spurningum: 

- hvað eru margir einfestukubbar fyrir töluna 

30? 

- hvernig teljum við upp í 100 í tugum?  

- er hægt að búa til hærri tölu en 100 úr bláu 

einfestukubbunum?  

- hvar eru flestir tugir á spjaldinu? 

 

Kennsluhugmyndir út frá spjaldi 

Nemendur geta: 

- hermt eftir dæmunum á spjaldinu með 

einfestukubbunum og spurt félaga sinn, 

- búið til sín eigin dæmi með einfestukubbum 

og lagt fyrir félaga sinn. 

 

Hjálpargögn: Einfestukubbar. 

Rauður einfestukubbur = 

eining 

Blár einfestukubbur = tugur 

 

 

 

 

 

Samlagning með einfestukubbum  

1. og 2. bekkur. 

Kennslutilhögun 

Hlutbundin vinna 

Paravinna. 

 

Umræður 

Áður en farið er að spila ræðir kennari við nemendur 

um eiginleika einfestukubba, hvernig hægt sé að setja 

þá saman og búa til tug og að í einum tug séu tíu 

einingar. Hugmyndir að spurningum: 

- getið þið útskýrt með eigin orðum hvað 

samlagning er?, 

- getið þið komið með önnur orð yfir 

samlagningu?,  

- hvað gerist þegar þið leggið saman?, 

- getið þið búið til samlagningardæmi með 

hjálp einfestukubbanna?, 

- getið þið útskýrt betur hvað þið gerðuð?, 

- hvernig veistu að einn tugur er tíu?, 

 

Kennsluhugmyndir út frá spjaldi 

Nemendur geta: 

- æft sig í samlagningu með einfestukubbum, 

- æft sig að telja saman tugi og einingar, 

- hermt eftir dæmum á spjaldinu, notað 

einfestukubba og lagt fyrir hvorn annan, 

- valið dæmi af spjaldinu og búið til 

stærðfræðisögu eða orðadæmi.  

 

Hjálpargögn: Einfestukubbar. 

Rauður einfestukubbur = 

eining 

Blár einfestukubbur = tugur 

 

 

 

 

 

Frádráttur með einfestukubbum  

1. og 2. bekkur. 

 

Kennslutilhögun 

Hlutbundin vinna 

Paravinna. 

 

Umræður 

Áður en farið er að spila ræðir kennari við nemendur 

um eiginleika einfestukubba. Í framhaldinu getur 

kennari rifjað upp hvernig frádráttur virkar. 

Hugmyndir að spurningum: 

- getið þið útskýrt með eigin orðum hvað 

frádráttur er?, 

- getið þið komið með önnur orð yfir frádrátt?,  

- hvað gerist þegar þið dragið frá?, 

- getið þið komið með dæmi um frádrátt og 

útskýrt svarið? 

- getið þið útskýrt betur hvað þið gerðuð?, 

 

 

Kennsluhugmyndir út frá spjaldi 

Nemendur geta: 

- æft sig í frádrætti með einfestukubbum, 

- æft sig að telja saman tugi og einingar, 

- hermt eftir dæmum á spjaldinu, notað 

einfestukubba og lagt fyrir hvorn annan, 

- búið til sín eigin dæmi með einfestukubbum 

og lagt fyrir hvorn annan.  

 

Hjálpargögn: Einfestukubbar. 

Peningar 

1. og 2. bekkur. 

 

Kennslutilhögun 

Hlutbundin vinna 

Paravinna. 

 

Umræður 

Áður en farið er að spila teiknar kennari upp 

mismunandi peninga á flettitöflu og spyr nemendur 

hvert gildi hvers penings er, t.d. hvað eru margar eina 

krónur í fimm krónum o.s.frv. Eftir innlögn getur 

kennari farið í samlagningu með peningum. 

Hugmyndir að spurningum: 

- til hvers notum við peninga?, 

- hvernig tengjast peningar stærðfræðinni?, 

- af hverju er mikilvægt að geta reiknað og talið 

þegar maður fer í búð? 

 

Kennsluhugmyndir út frá spjaldi 

Nemendur geta: 

- farið í búðarleik og notað peninga. Nemendur 

koma með umbúðir að heiman, 

- æft sig að skipta t.d. 30 krónum jafnt á milli 

sín, 

- finna peningaupphæðirnar sem eru á 

spjaldinu með hjálp kennslupeninganna.  

 

Hjálpargögn: Kennslupeningar. 

Hvað er klukkan? 

1. og 2. bekkur. 

 

Kennslutilhögun 

Hlutbundin vinna 

Paravinna. 

 

Umræður 

Fyrir spil getur kennari farið með nemendum í 

gegnum grunnhugmyndir um klukkuna (sem þeir eru 

með hjá sér). Hugmyndir að spurningum: 

- hvernig skiptist sólarhringurinn í dag og nótt?, 

- af hverju eru klukkur notaðar?, 

- klukkan hvað vaknið þið á morgnana og 

hvenær farið þið að sofa?, 

- hvað sýna vísarnir á klukkunni? 

 

Kennsluhugmyndir út frá spjaldi 

Nemendur geta: 

- fylgst með tímanum í kennslustofu og skráð 

hjá sér t.d. hvað klukkan sé þegar bjallan 

hringir, klukkan hvað frímínútur séu og hvað 

klukkan sé þegar skólinn er búinn, 

- teiknað upp klukkurnar sem eru á spjaldinu og 

skráð niður tímann, 

- notað skífuklukkur (hjálpargögnin) til að æfa 

sig að sýna tímann eins og á spjaldinu, 

- notað skífuklukkur (hjálpargögnin) til að búa 

til nýjar tímasetningar og spyrja félaga sinn.  

 

Hjálpargögn: Skífuklukka. 

Hver er hitinn?  

2. bekkur. 

 

Kennslutilhögun 

Hlutbundin vinna 

Paravinna. 

 

Umræður 

Kennari ræðir við nemendum í upphafi 

kennslustundar. Hugmyndir að spurningum: 

- hvað er notað til að mæla hita?, 

- af hverju er hiti mældur?, 

- hvað er talað um þegar hitamælir sýnir línuna 

fyrir ofan 0?, 

- hvað er talað um þegar hitamælir sýnir línuna 

fyrir neðan 0?, 

- hvað er það kallað þegar hitamælir er á 0? 

 

Kennsluhugmyndir út frá spjaldi 

Nemendur geta: 

- fylgst með og skráð hjá sér hitastig í eina viku, 

- teiknað upp sína eigin hitamæla og hermt eftir 

hitastigi af spjaldinu, 

- teiknað upp sína eigin hitamæla og sínar eigin 

hitatölur sem þeir geta svo lagt fyrir félaga 

sinn.  

Hvaða tölu vantar? 

1., 2. og 3. bekkur. 

 

Kennslutilhögun 

Hlutbundin vinna 

Paravinna. 

 

Umræður 

Fyrir spil getur kennari verið með innlögn og jafnvel 

notast við hundraðtalnatöfluna.  Hugmyndir að 

spurningum: 

- hvaða tala kemur á undan 62?  

- hvaða tala kemur á eftir 23? 

- Ef þið lækkið töluna 37 um einn tug, hvaða 

tala kemur þá? 

- Ef þið hækkið töluna 37 um einn tug, hvaða 

tala kemur þá? 

 

Kennsluhugmyndir út frá spjaldi 

Ef pörin klára spilið áður en tíminn er liðinn geta þau 

farið í leikinn Ég hugsa mér tölu. Dæmi: 

- Nemandi hugsar sér slétta tölu frá 0 upp í 20. 

Hann getur gefið vísbendingar með því að 

segja hvort félaginn sé heitur eða kaldur. Hér 

er verið að leggja áherslu á tungumál 

stærðfræðinnar og hugtök hennar eins og t.d. 

meira en og minna en.  

Tölur – telja upp og niður 

2., 3. og 4. bekkur. 

 

Kennslutilhögun 

Hlutbundin vinna 

Paravinna. 

 

Umræður 

Fyrir spil getur kennari verið með innlögn og spurt 

nemendur spurninga um talnarunur. Kennari og 

nemendur telja saman eftir ákveðnu talnamynstri, 

bæði upp og niður. Hugmyndir að spurningum: 

- 2, 4, 6, 8. Hvaða tala kemur næst? 

- 6, 5, 4, 3. Hvaða tala kemur næst?  

- Hver er reglan í þessum dæmum? 

 

Kennsluhugmyndir út frá spjaldi 

Nemendur geta:  

- búið til einfaldar þrautir sem koma að 

talnamynstri og leggja fyrir félaga sinn, 

- spurt hvorn annan munnlega varðandi 

talnamynstur af spjaldi.   

Námundun að næsta tug 

3. og 4. bekkur. 

Kennslutilhögun 

Hlutbundin vinna 

Paravinna. 

 

Umræður 

Kennari rifjar upp með nemendum hugtakið 

námundun.  Hugmyndir að spurningum: 

- hvað er námundun?,  

- hvenær námundum við?, 

- hvenær námundun við upp?, 

- hvenær námundum við niður? 

 

Kennsluhugmyndir út frá spjaldi 

Nemendur geta: 

- spurt félaga sinn munnlega út frá spjaldinu,  

- búið til sín eigin námundunardæmi og lagt 

fyrir félaga sinn, 

- skrifað upp tug og sagt munnlega hvaða tölur 

námundast að tugnum (bæði fyrir ofan og 

neðan). 

 

Kennsluhugmynd eftir spil með öllum bekknum  

Hægt er að útbúa námundunarbingó. Nemendur fá 

allir sitt spjald og kennari les upp tölur (alveg eins og í 

venjulegu bingói). Það sem er öðruvísi við þetta bingó 

er að þrátt fyrir að nemendur séu ekki með 

nákvæmlega þá tölu sem kennari les upp, eiga 

nemendur að námunda þá tölu annað hvort upp eða 

niður.  

Margföldun  

3. bekkur. 

 

Kennslutilhögun 

Hlutbundin vinna 

Paravinna. 

 

Umræður 

Fyrir spil er kennari með innlögn í tengslum við 

margföldun.  Hugmyndir að spurningum: 

- af hverju er þægilegra að notast við 

margföldun þegar sama talan er lögð oft 

saman?,  

- er einhver munur á að segja 2x3 eða 3x2, af 

hverju/af hverju ekki? 

 

Kennsluhugmyndir út frá spjaldi 

Nemendur geta: 

- notast við renninga með margföldunartöflu á, 

spurt hvorn annan spurninga og með því 

hjálpa þeir hvorum öðrum að muna 

margföldunartöfluna.  

Kennsluhugmyndir að spili loknu með nemendum 

Til að festa margföldunartöfluna betur í minni er 

hægt að fara í leik þar sem t.d. nemendur vinna 

saman í þriggja manna hópum. Hver hópur á að skrifa 

niður á blað hvaða faldheiti hafa margfeldið 12. 

Kennari getur komið með nokkrar tölur og sá hópur 

sem hefur flest faldheiti rétt vinnur.  

Margföldun  

4. bekkur. 

 

Kennslutilhögun 

Hlutbundin vinna 

Paravinna. 

 

Umræður 

Fyrir spil getur kennari verið með innlögn í tengslum 

við margföldun.  Hugmyndir að spurningum: 

- af hverju er þægilegra að notast við 

margföldun þegar sama talan er lögð oft 

saman?,  

- er einhver munur á að segja 6x3 eða 3x6, af 

hverju/af hverju ekki? 

 

Kennsluhugmyndir út frá spjaldi 

Nemendur geta: 

- notast við renninga með margföldunartöflu á, 

spurt hvorn annan spurninga og með því 

hjálpa þeir hvorum öðrum að muna 

margföldunartöfluna.  

Kennsluhugmyndir að spili loknu með nemendum 

Spurningakeppni með margföldun. Bekknum er skipt 

upp í fjóra hópa og kennari er spyrill. Hópunum er 

komið fyrir í hornum stofunnar og fyrir miðju er borð 

með bjöllu. Kennari les upp dæmi og nemendur 

skiptast á að hlaupa, einn úr hverjum hóp,  að 

bjöllunni og þarf að svara á staðnum. 

Viðauki A: Kviknar á perunni?: Ytra og innra útlit spilsins. 

                         

                Forsíðan á spilinu         Leiðnispjaldið og pinnarnir með loki 

                             

       Búið að taka lokið af pinnunum                               Séð ofan á spilið og ofan í það 

                        

  Tengingarnar ofan í spilinu; rafhlöður, pera og pinnar 

Viðauki B: Kviknar á perunni?: Leikreglur  

 

       

       

Hér sést blað sem fylgir með spilinu og er ofan í kassanum. Þetta er eitt A4 blað sem er 

með upplýsingar um spilið beggja vegna. 

Viðauki C: Kviknar á perunni?: Spjaldið Hvað er eins? 

Viðauki D: Kviknar á perunni?: Spjöldin Einfestukubbar og tölur 

 

   

                                          

 



49 
 

Viðauki E: Kviknar á perunni?: Spjaldið Hve margir tugir? 

 

                                

 

 

 

 

 

 



50 
 

Viðauki F: Kviknar á perunni? Spjöldin Samlagning með 

einfestukubbum 

Viðauki G: Kviknar á perunni?: Spjöldin Frádráttur með 

einfestukubbum 

Viðauki H: Kviknar á perunni?: Spjaldið Peningar 

Viðauki I: Kviknar á perunni?: Spjaldið Hvað er klukkan? 

Viðauki J: Kviknar á perunni?: Spjaldið Hver er hitinn? 

Viðauki K: Kviknar á perunni?: Spjöldin Hvaða tölu vantar? 

Viðauki L: Kviknar á perunni? Spjaldið Tölur – telja upp og niður 

Viðauki M: Kviknar á perunni?: Spjaldið Námundun að næsta tug 

 

                                

 

 

 

 

 

 

 

  



58 
 

Viðauki N: Kviknar á perunni? Spjöldin Margföldun 1-5x 

Viðauki O: Kviknar á perunni?: Spjöldin Margföldun 6-10x 

